
Naalakkersuisut UPA2027-mi imeruersaatit puuinut akitsuutip atorunnaarsinneqarnissaanut inatsisini 

allannguutissanik pisariaqartunik, matumani akitsuutip atorunnaarsinneqarnerata kingunerisaanik 

akitsuutit pillugit inatsisinut allannguutit pisariaqartut ilanngullugit, saqqummiussinissamut 

peqquneqarnissaat pillugu Inatsisartut aalajangiiffigisassaattut siunnersuut. Peqatigisaanik 

Naalakkersuisut isertitassatigut annaasassap immikkut naatsorsorneqarnissaanik kiisalu akitsuutip 

atorunnaarsinneqarnerata isertitassatigut annaasaqaataasullu AI2027-imut ilanngunneqarnissaannik 

peqquneqarput. 

(Inatsisartunut ilaasortaq Pele Broberg, Naleraq) 

Kalaallit Nunaanni immiaaqqat sodavandillu tunisassiarineqarlutik poorneqartut poortuutaannut 

akitsuutimit ilanngaaserneqassannginnerinik Naalakkersuisut UPA2027-mut Inatsisartut 

inatsisissaattut siunnersuummik pilersitseqqullugit Inatsisartut aaliangiiffigisassaattut 

siunnersuut. 

(Inatsisartuni Siumup eqimattaa)  

Alutornanngitsuunngilaq takullugu taamanikkut qillertuusat allallu nunatta avataaneersut 

eqqussuunneqarneranut kisermaassillunilu imeruersaatinik utertitsisarnermut inatsisaa 

allanngortussanngormat poortutaanut akitsuummik kikkut attassiniarnerpaasimagaluarnersut. 

Maanna maluginiarparput Siumut tassani isummani mumissigamaa. Tassami taamanikkut partiit 

immaqa pingassuulluta, Atassut, Demokraatit Nalerarlu eqqaamagakku poortuutinut akitsuutip 

peerneqarsinnaanera aningaasanut inatsisikkut peersinnaanissaa isumaqatigiinniarnermi 

qaqikkipput. 

Taamanikkulli utoqqatsissutit ilagisaat tassaavoq, Suilap aningaasalersorneqarnisaanut 

tunngatillugu akileraartarnikkut aaqqissuuseqqittoqartussanngormat, poortuutinut akitsuutinik 

isertitariumaagassatut naatsorsorneqartut tassani aningaasalersuutissat ilaattut 

inissisimatinneqartut. 

Qujanarpoq tamanna maanna allanngorsinnaalernissaanik isummanik mumittoqarsinnaasarmat, 

imaluunnit eqqornerumik taallugu qaatuaqisoqarsinnaasarmat. 

Taamaattumik uku siunnersuutit marluusut Atassummiit inatsisartut 2027-imut aningaasanut 

inatsisissaata isumaqatiginninniutigineqarnissaanut innersuukkumavagut, qilanaaralugulu 

aningaasanik ujaarleqataasinnaanissaq. 



 
Taamak takinerusumik Atassummiit oqaasertaleeqqinngikkaluarluta siunnersuutit Aningaasanut 

inatsisissamut isumaqatigiinniarnissamut innersuukkumavagut Aningaasaqarnermullu 

naalakkersuisup isumaqatigiinniartitsilluni aggersaanerini tulliuttuni qanoq ilillugit 

aningaasalersorneqarnissaanut pingaanersiuinikkut suleqatigiiffigineqarsinnaanerat 

qilanaariinnarsinnaallugu. 

Maana aalajagiinikkut pisinnaanissaa Atassummiit apeqqusernartissinnaavarput, aningaasanik 

malitseqartussaanerata kinguneranik aningaasanut inatsimmi ujartueqataanerujumalluta. 

Naak qulequtaq tapersersoraluarlugu, tulluartuutipparput partiit tamattaallu una 

allanngorsinnaanissaanut suleqatigiissutiginiartariaqarlugu, aningaasartaasalu 

nassaarineqareernerini aningaasanut inatsisissami aaqqinneqareernerani, poortuutissanut 

akitsuutip inatsisitassaa aningaasaqarnikkut malitseqartoq suliarineqarumaartoq. 

Taamatut Atassummiit oqaaseqarluta siunnersuutit marluusunut qujavugut. 

 


